ՀԻՄՆԱՎՈՐՈՒՄ
ՀՀ ԿԱՌԱՎԱՐՈՒԹՅԱՆ 2019Թ. ՓԵՏՐՎԱՐԻ 8-Ի N 65-Ա ՈՐՈՇՄԱՄԲ ՀԱՎԱՆՈՒԹՅԱՆ ԱՐԺԱՆԱՑԱԾ ՀՀ ԿԱՌԱՎԱՐՈՒԹՅԱՆ ԾՐԱԳՐԻ ԿԱՏԱՐՄԱՆ ԸՆԹԱՑՔԻ ԵՎ ԱՐԴՅՈՒՆՔՆԵՐԻ ՄԱՍԻՆ ԶԵԿՈՒՅՑԻ
Հայաստանի Հանրապետության Սահմանադրության 156-րդ հոդվածի համաձայն՝ յուրաքանչյուր տարվա համար Կառավարությունը զեկույց է ներկայացնում Ազգային ժողով իր ծրագրի կատարման ընթացքի և արդյունքների մասին, իսկ «Ազգային ժողովի կանոնակարգ» սահմանադրական օրենքի 127-րդ հոդվածի 1-ին մասի համաձայն՝ Կառավարությունը յուրաքանչյուր տարի` մինչև մարտի 1-ը, Ազգային ժողով է ներկայացնում նախորդ տարում իր ծրագրի կատարման ընթացքի և արդյունքների մասին զեկույց:
Վերոնշյալի կատարումն ապահովելու անհրաժեշտությամբ պայմանավորված՝ մշակվել է Հայաստանի Հանրապետության կառավարության 2019թ. փետրվարի 8-ի N 65-Ա որոշմամբ հավանության արժանացած Հայաստանի Հանրապետության կառավարության ծրագրի կատարման ընթացքի և արդյունքների մասին զեկույց: 
Զեկույցը մշակվել է բոլոր շահագրգիռ մարմինների մասնակցությամբ: Այն ներառում է Կառավարության ծրագրի կատարման վերաբերյալ արդյունքային և թվային ցուցանիշներ: Զեկույցի համար հիմք են հանդիսացել նաև ՀՀ վարչապետի կողմից պարբերաբար հայտարարված «Նոր Հայաստանի մասին 100 փաստերը»:
Զեկույցի կառուցվածքը համապատասխանում է Կառավարության ծրագրի կառուցվածքին և ներառում է հետևյալ բաժինները իրենց ենթաբաժիններով՝
1. Հայաստանի Հանրապետության կառավարության 2019թ. գործունեության հիմնական արդյունքները
2. Արտաքին և ներքին անվտանգության ապահովումը (պաշտպանության ոլորտի քաղաքականությունը, ներքին անվտանգությունը, արտաքին քաղաքականությունը, սփյուռքի հետ կապերը)
3. Պայքար կոռուպցիայի դեմ և հանրային կառավարման բարելավում
4. Ազատ, արժանապատիվ և երջանիկ քաղաքացի (օրենքի առջև բոլորի հավասարությունը, արդարադատությունը և մարդու իրավունքների պաշտպանությունը, աղքատության հաղթահարումը, սոցիալական պաշտպանությունը և ժողովրդագրությունը, առողջապահությունը, կրթությունը և գիտությունը, մշակույթը, սպորտը և երիտասարդությունը, շրջակա միջավայրը)
5. Մրցունակ, մասնակցային և ներառական տնտեսությունը (տնտեսական քաղաքականությունը և քաղաքացու բարեկեցությունը, մրցունակ և մասնակցային տնտեսությունը, գործարար միջավայրը, ստեղծարար ներուժի ընդլայնումը, արտահանումը՝ տնտեսական աճի հիմնական շարժիչ, զբոսաշրջությունը, գյուղատնտեսությունը)
6. Տարածքային կառավարումը, տեղական ինքնակառավարումը և ենթակառուցվածքները (տարածքային կառավարումը և տեղական ինքնակառավարումը, էներգետիկ բնագավառը, ջրային տնտեսությունը, տրանսպորտը և ճանապարհները, միգրացիա)
7. [bookmark: _GoBack]Բարձր տեխնոլոգիաները, թվայնացումը և ռազմարդյունաբերությունը (բարձր տեխնոլոգիաները, կապը և թվայնացումը)
8. Պետական ֆինանսների կառավարումը (հարկային համակարգը, պետական ծախսերը)

Հարկ է նշել, որ «Ազգային ժողովի կանոնակարգ» սահմանադրական օրենքի 127-րդ հոդվածի 2-րդ մասի համաձայն՝ Ազգային ժողովի նիստում զեկույցը քննարկվում է Կանոնակարգի 126-րդ հոդվածի 3-րդ մասով սահմանված կարգով հետևյալ տարբերությամբ. 
1) զեկույցը ներկայացնելու համար վարչապետին հատկացվում է մինչև մեկ ժամ.
2) հարակից զեկուցմամբ կարող են հանդես գալ բոլոր մշտական հանձնաժողովների մեկական ներկայացուցիչներ, ինչպես նաև վարչապետի ներկայացմամբ՝ Կառավարության մինչև երեք անդամ, որից հետո նրանց կարող են հարցեր տրվել.
3) եզրափակիչ ելույթի համար վարչապետին հատկացվում է մինչև 30 րոպե:
«Ազգային ժողովի կանոնակարգ» սահմանադրական օրենքի 126-րդ հոդվածի 2-րդ մասի համաձայն՝ հարցն Ազգային ժողովի նախագահին ներկայացվելուց հետո`
1) մեկամսյա ժամկետում, քննարկվում է իրավասու մշտական հանձնաժողովում՝ առանց որևէ փաստաթղթի ընդունման.
2) երկամսյա ժամկետում, Խորհրդի սահմանած օրը քննարկվում է Ազգային ժողովի հերթական նիստերում:

